
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
Ո Ր Ո Շ ՈՒ Մ
 14 սեպտեմբերի 2011 թվականի №421Ա
քաղ. Երևան
«ՀԱՅՌՈՒՍԳԱԶԱՐԴ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ
Հաշվի առնելով, որ`
ա) Հայաստանի Հանրապետության հանրային ծառայությունները կարգավորող հանձնաժողովի 2010 թվականի հունվարի 20-ի №1Ա որոշման համաձայն` «ՀայՌուսգազարդ» փակ բաժնետիրական ընկերությունը 2011 թվականի հուլիսի  16-ին №ARG-01-22/2226 գրությամբ Հայաստանի Հանրապետության հանրային ծառայությունները կարգավորող հանձնաժողով է ներկայացրել 2011 թվականի 2-րդ եռամսյակի սպառողների սպասարկման որակի գնահատման վերաբերյալ տեղեկատվությունը,

բ) համաձայն Հայաստանի Հանրապետության հանրային ծառայությունները կարգավորող հանձնաժողովի 2005 թվականի հուլիսի 8-ի №95Ն որոշմամբ հաստատված բնական գազի մատակարարման և օգտագործման կանոնների (այսուհետ` կանոններ) 2.8-րդ կետի` մատակարարը պարտավոր է նվազագույնի հասցնել յուրաքանչյուր բաժանորդի գազամատակարարման ընդհատումների թիվը և ընդհատման տևողությունը, ընդ որում, ընդհատումների թիվը 12 ամսվա ընթացքում չպետք է գերազանցի 4 անգամը, իսկ յուրաքանչյուր ընդհատման առավելագույն տևողությունը՝ 36 ժամը, բացառությամբ, եթե ընդհատումը ֆորս մաժորի հետևանք է,
 գ) Հայաստանի Հանրապետության հանրային ծառայությունները կարգավորող հանձնաժողով ներկայացրած 2011 թվականի 2-րդ եռամսյակի սպառողների սպասարկման որակի գնահատման վերաբերյալ տեղեկատվության վերլուծության արդյունքում պարզվել է, որ տեղի է ունեցել գազամատակարարման ընդհատման վերականգնման սահմանված ժամկետների խախտման 4 դեպք, որից երկուսը` Գյումրի քաղաքում և մեկական` Արարատի մարզի Ոսկետափ և Ազատավան համայնքներում,
դ) Հայաստանի Հանրապետության հանրային ծառայությունները կարգավորող հանձնաժողովի 2011 թվականի օգոստոսի 16-ի №ՍԱ-1730Լ գրությամբ «ՀայՌուսգազարդ» փակ բաժնետիրական ընկերության նկատմամբ հարուցվել է վարչական վարույթ` վերջինիս կողմից Հայաստանի Հանրապետության հանրային ծառայությունները կարգավորող հանձնաժողով ներկայացված 2011 թվականի 2-րդ եռամսյակի սպառողների սպասարկման որակի գնահատման վերաբերյալ տեղեկատվության վերլուծության արդյունքում հայտնաբերված խախտումների փաստի ուսումնասիրության նպատակով, 

ե) «ՀայՌուսգազարդ» փակ բաժնետիրական ընկերությունը 2011 թվականի օգոստոսի 26-ի №ARG-01-20/2613 գրությամբ տվել է պարզաբանումներ դիտարկվող 4 դեպքից 3-ի վերաբերյալ` առ այն, որ Արարատի մարզի Ոսկետափ և Ազատավան համայնքներում գազամատակարարման ընդհատման 36 ժամը գերազանցող ժամանակահատվածները, ինչպես նաև Գյումրի քաղաքի Սևյան փողոցի գազամատակարարման ֆորս մաժորի հետևանքով ընդհատումը գազամատակարարման ցանցի վթար դասակարգելը «ՀայՌուսգազարդ» փակ բաժնետիրական ընկերության կողմից ներկայացված հաշվետվության  թերի կազմման արդյունք են, իսկ Գյումրի քաղաքի Ալեք Մանուկյան փողոցի միջին ճնշման ստորգետնյա գազատարի արտահոսքի վերացման աշխատանքների հետևանքով տեղի ունեցած գազամատակարարման ընդհատման  վերականգնման մասով` «ՀայՌուսգազարդ» փակ բաժնետիրական ընկերությունը ընդունել է կանոնների 2.8 կետով սահմանված ժամկետի խախտման փաստը, որի հետևանքով 321 բաժանորդի համար գազամատակարարման ընդհատումը սահմանված առավելագույն 36-ական ժամի փոխարեն կազմել է 240-ական ժամ, և հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածը` Հայաստանի Հանրապետության հանրային ծառայությունները կարգավորող հանձնաժողովը որոշում է.
  1. Կանոնների 2.8 կետը խախտելու համար «ՀայՌուսգազարդ» փակ բաժնետիրական ընկերությանը ենթարկել տուգանքի` 5 000 000 (հինգ միլիոն) դրամ գումարի չափով:

2. «ՀայՌուսգազարդ» փակ բաժնետիրական ընկերությանը. 

1) սույն որոշումն ուժի մեջ մտնելու պահից երկշաբաթյա ժամկետում սույն որոշման 1-ին կետում ամրագրված գումարը №900005242327 հաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հայաստանի Հանրապետության հանրային ծառայությունները կարգավորող հանձնաժողով.
2) ընդունել ի գիտություն, որ «ՀայՌուսգազարդ» փակ բաժնետիրական ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հայաստանի Հանրապետության վարչական դատարան.
3) սույն որոշումն ուժի մեջ մտնելու պահից 15-օրյա ժամկետում Հայաստանի Հանրապետության հանրային ծառայությունները կարգավորող հանձնաժողով ներկայացնել հանձնաժողովի 2010 թվականի հունվարի 20-ի «Սպառողների սպասարկման որակի գնահատման նպատակով «ՀայՌուսգազարդ» փակ բաժնետիրական ընկերության կողմից  Հայաստանի Հանրապետության հանրային ծառայությունները կարգավորող հանձնաժողով ներկայացվող տեղեկատվության օրինակելի ձևերը հաստատելու մասին» №1Ա որոշման №3 հավելվածի ճշգրիտ լրացված տարբերակը:
3. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ  ՀԱՆՐԱՅԻՆ

ԾԱՌԱՅՈՒԹՅՈՒՆՆԵՐԸ  ԿԱՐԳԱՎՈՐՈՂ


ՀԱՆՁՆԱԺՈՂՈՎԻ  ՆԱԽԱԳԱՀ՝                                       Ռ.ՆԱԶԱՐՅԱՆ

    ք. Երևան
14 սեպտեմբերի 2011թ
ժամը 1700
600.0421.14.09.11

